
Kvinnufelagið í Havn 
skipar í kvøld fyri kjak­
fundi um umstøðurnar 
hjá støkum uppihaldar­
um.

Fundurin verður í 
kvøld í Miðlahúsinum 
frá klokkan 19.30 og 
21.30.

Familjumynstrið í 
Føroyum broytist, og 
fleiri foreldur liva sum 
støk. Men hvussu eru 
umstøðurnar hjá støk­
um uppihaldarum í Før­
oyum á hesum økjum: 

Bú s ta ð a r v i ð u rs k i f t , 
fíggjarviðurskifti og 
barnaansing?

Luttakararnir verða: 
Halla Samuelsen, for­
kvinna í sosialu nevnd 
í Tórshavnar kommunu, 
Ingrid M. Jacobsen, stak­
ur uppihaldari, Jona Jo­
hansen, búskaparfrøð­
ingur, Annika Olsen, 
løgtingskvinna og Selma 
Ellingsgaard, forkvinna í 
Starvsmannafelagnum. 

Orðstýrari verður 
Elin Winther Poulsen.

Randi Jacobsen

Ein nýggjársveitsla í Havn 
endaði við, at ein ungur mað­
ur fekk stóran skaða í and­
litið og lá á sjúkrahúsinum í 
fleiri dagar.

Alt byrjaði við, at nakrir 
vinmenn høvdu sitið og ball­
ast, og teir vóru rættiliga full­
ir, tá ið teir fóru víðari í býin.

Tá ið teir komu fram við 
einum øðrum balli, stóðu fólk 
í túnum og bjóðaðu teimum 
inn.

Tann 23 ára gamli ákærdi 
maðurin segði í rættinum, at 
hann sá eina gentu standa 
og keglast við ein mann, sum 
tosaði eingilskt. Løtu seinni 
bað hon tann ákærda hjálpa 
sær at fáa hin mannin út, tí 
hann var so keðiligur og við 
tað óynsktur.

Óynskti gesturin fór út­

um, men har fór hann aftur 
at skeldast við gentuna, sum 
hann so sló.

Øll í ørviti
– Tá tók eg í hann, blakaði 
hann niður og sparkaði eftir 
honum, men tað var ikki 
ætlanin at raka mannin í 
andlitið, segði tann ákærdi 
maðurin.

Hann mintist tað ikki 
sjálvur, men hann má hava 
rakt hann í andlitið.

Vinmenninir fóru víðari, 
men tá kom politiið og bað 
um nøvn teirra.

Ákæruvaldið hevði biðið 
nakrar av vinmonnunum 
koma at vitna, men har var 
lítið meira at fáa at vita, teir 
bæði høvdu teir verið fullir, 
og nakrir høvd als ikki sæð 
tilburðin.

Sparkaði maðurin mintist 

heldur ikki alt, tí hann hevði 
eisini drukkið nógv nýggj­
ársaftan.

Hann mintist bara fotin, 
hann fekk í andlitið, einki 
andlit.

Hann helt seg hava mist 
vitið, tá ið hann varð spark­
aður. Hvussu hann var komin 
á føtur, visti hann ikki.

Tað eydnaðist honum 
sjálvum at koma heim, har 
konan ringdi eftir hjálp, tí 
hann bløddi illa í andlitin­
um.

Stóran skaða
Sjúkrabilarnir høvdu nógv 
at gera, og tí koyrdi konan 
mannin út á Landssjúkra­
húsið.

Maðurin fekk rættiliga 
stóran skaða av sparkinum, 
fleiri beinbrot í andlitið.

Sálarliga hevði hann havt 

tað ringt aftaná, hevði illa 
torað at fara út, og hann hevði 
verið hjá sálarfrøðingi.

Verjin hjá manninum bað 
um at geva manninum mild­
astu revsing, tí hann var givin 
við tí villa lívinum, arbeiddi, 
hevði ætlaninir um at fara 
at fáa sær hægri útbúgving. 
Eisini skuldi hann vera pápi.

Men dómarin vildi geva 
manninum reytaðan dóm. 
Hann hevur áður fingið 
treytaðan dóm fyri harðskap, 
og tá hann nú gjørdi tað 
aftur, má hendingin revsast.

– Hatta hevur verið eitt 
hart spark, og tað er sera 
vandamikið, segði dómarin, 
sum ikki helt tað vera nakra 
umbring, at tann ákærdi 
ikki hevði ætlað at skatt hon 
mannin so.

Kjakfundur um 
støðuna hjá støk­
um uppihaldarum

Spark í andlitið gav 
fongsulsrevsing
Ein 23 ára gamal maður varð í Føroya rætti dømdur tríggjar mánað 
fongsulsrevsing fyri at hava sparkað ein annan mann í andlitið

Randi Jacobsen

Posta hevur latið fleiri post­
hús aftur og skal spara meira 
enn so.

Nýggjasta sparitiltakið er, 
at allur postur skal sorterast 
í Havn.

Til nú er skipanin kom­
in at virka fyri post úr Suð­
uroynni, Sandoynni og úr 
Vágum.

Málið er, at skipanin skal 
fevna um alt landið, áðrenn 
árið er úti.

Hetta merkir, at sendir 
ein suðuroyingur onkrum i 
Suðuroynni, fer brævið fyrst 
til Havnar og so suðuraftur.

– Hetta er ein miðsavan, 
sum fer fram í øllum londum 
í heiminum, sigur Georg 
Rasmussen, rakstrarstjóri á 
Posta.

Íløgusparing
Ein partur av sparingini er, 
at Posta sleppur frá at gera 
íløgur í fleiri sorterings­
maskinur enn tær, sum eru 
í Havn.

Umleggingin skuldi ikki 
havt við sær, at tað tekur 

longri tíð enn áður at fáa 
eitt bræv frá avsendarar til 
móttakara.

– Vit bera nú bara post út 
tríggjar ferðir um vikuna, og 
samband er til oyggjarnar 

hvønn dag, sigur Georg Ras­
mussen.

Hann hevur ikki møtt 
mótstøðu móti skipanini 
av týdningini, men tað er 
meira umráðandi nú enn 

áður, at brøvini verða rætt 
adresserað.

Tá ið øll sortering verður í 
Havn, verður minni arbeiði á 
hinum posthúsum. Kann so 
ikki hugsast, at nøkur post­

hús aftrat verða stongd?
– Vit hava bundið okkum 

til at hava tey stóru økispost­
húsini opin fram til 2015. Hvat 
tá hendir, vita vit ikki, men 
Posta fer at verða til staðar á 

teimum støðunum so ella so, 
sigur Georg Rasmussen.

Nøgdin av brøvum minkar 
í hvørjum. Minkingin er mill­
um 10 og 15 prosent um árið.

Øll brøv venda í Havn
Við árslok verða øll brøv í landinum send til sorteringar í Havn


